
Íslenskt hagkerfi hefur tekið stakkaskiptum á síðustu vikum sem munu hafa umtalsverðar afleiðingar á efnahagslífið á komandi árum. Fyrir ári síðan voru horfur á að hagkerfið myndi lenda mjúklega eftir uppsveiflu síðustu ára en nú er ljóst að framundan er verulegur samdráttur. Alþjóðleg fjármálakreppa, hrun íslenska bankakerfisins, gjaldeyriskreppan og háir vextir, munu skerða kjör heimilanna verulega og þrengja mjög að fyrirtækjum í landinu á næstunni. 
Atburðarásin síðustu vikur hefur verið hröð. Frá því í lok september hafa þrír stærstu bankar landsins eða 85% af íslenska bankakerfinu hrunið. Í kjölfar stöðvuðust gjaldeyrisviðskipti við útlönd á tíma og krónan féll um tugi prósenta. Enn eru gjaldeyrisviðskipti við útlönd takmörkuð og gengi krónunnar á reiki Ljóst er að almenningur, fyrirtæki og lífeyrissjóðir hafa tapað miklum fé við gjaldþrot bankanna. 
Allt stefnir nú í snarpan en fremur skammvinnan samdrátt í landsframleiðslu. Hagdeild ASÍ gerir ráð fyrir að þegar á þessu ári dragist landsframleiðslan saman um tæpt prósent og á árinu 2009 áætlum við að landsframleiðslan dragist mikið saman eða um 8%-10%. Viðsnúningur verður hins vegar á árinu 2010 þegar hagvöxtur eykst á ný.
Hér er gert ráð fyrir aðstoð hjá IMF og í kjölfarið fáum við frekari aðstoð hjá alþjóðasamfélaginu. Í framhaldinu komist gjaldeyrisviðskipti í eðlilegt horf og gengi krónunnar styrkist verði komin í 170 stig árið 2009 og 160 stig árið 2010. Samhliða þessu munu stýrivextir lækka. Á tímabilinu er gert ráð fyrir ráðist verði í byggingu álvers í Helguvík ásamt tengdum orkuverum. 
Heimilin draga hratt saman

Rýrnum kaupmáttar, hækkandi vöruverð, versnandi aðgengi að lánsfé, aukið atvinnuleysi og vaxandi greiðslubyrði lána leggst allt á eitt til að draga úr neyslu heimilanna. Um 75% af skuldum heimilanna er verðtryggður og um 15% gengisbundinn þannig að aukin verðbólga og lágt gengi krónunnar skila sér í mikilli aukningu á skuldum og greiðslubyrði heimilanna. Á seinni hluta þessa árs komu fram vísbendingar um samdrátt í einkaneyslu og í kjölfar bankahrunsins og gjaldeyriskreppunnar sem nú ríkir, hefur neyslan dregist enn meira saman. Hagdeildin gerir ráð fyrir að einkaneyslan dragist saman tæp 6% á milli áranna 2007 og 2008. Á árinu 2009 nær samdrátturinn hámarki þegar einkaneyslan dregst saman um tæpan fimmtung en verður svo óbreytt á árinu 2010. Ætla má að nokkur fólksfækkun verði í kjölfar efnahagsþrenginganna sem skýrir að hluta mikinn samdrátt í heildar einkaneyslu. 

Þriðjungs samdráttur í fjárfestingum á næsta ári

Fjárfestingar hafa verið miklar á síðustu árum í íslensku hagkerfi einkum vegna framkvæmda við stóra vatnsaflsvirkjun á austurlandi og álver en einnig vegna mikilla íbúðarbygginga á höfuðborgarsvæðinu. Gera má ráð fyrir að  fjárfestingar dragast mikið saman næstu tvö árin. Fjárfestingar minnka um 14% á yfirstandandi ári og um ríflega þriðjung á næsta ári. Fjárfestingar atvinnuveganna og íbúðarfjárfestingar dragast mikið saman bæði árin en fjárfestingar hins opinbera aukast talsvert í ár en standa hins vegar í stað á árinu 2009. Viðsnúningur verður á árinu 2010 þegar heildarfjárfestingar taka að aukast að nýju og gerum við ráð fyrir tæplega þriðjungs aukningu á því ári. 
Snöggur viðsnúningur í utanríkisviðskiptum

Gríðarlegur halli hefur verið á viðskiptum við útlönd á undanförnum árum og hefur viðskiptahallinn síðustu tvö ár numið yfir 20% af landsframleiðslu. Hallann má rekja til mikils innflutnings á fjárfestingavörum í tenglum við stóriðjuframkvæmdir á síðustu árum en einnig til mikils innflutnings á neysluvörum sem jókst mikið vegna sterkrar krónu og aukins kaupmáttar á liðnum árum. Viðskiptahalli mun dragast hratt saman á næstu árum í kjölfar minnkandi innflutnings á fráfestingavörum og neysluvörum og vaxandi útflutnings á áli. Á síðustu árum hafa vaxtatekjur og vaxtagjöld erlendis aukist mikið vegna hratt vaxandi eigna og skulda erlendis. Eftir bankakreppu síðustu vikna hafa þessar eignir og skuldir minnkað verulega. Ætla má að vegna þessa muni viðskiptahallinn dragast verulega saman á allra næstu mánuðum.  

Verðbólga mikil á næstunni en hjaðnar hratt

Verðbólga sem drifinn hefur verið áfram af mikilli eftirspurn og hækkandi húsnæðisverði hefur verið viðvarandi vandi í íslensku hagkerfi síðustu ár. Það sem af er þessu ári hefur eftirspurn dregist saman og húsnæðisverð lækkað. Mikil lækkun á gengi íslensku krónunnar hefur á síðustu mánuðum valdið mestu verðbólgu sem sést hefur í tæpa tvo áratugi. Hagdeildin gerir ráð fyrir að verðbólga muni aukast enn á næstu mánuðum og gæti farið í 25% í upphafi næsta árs en gengið síðan hratt niður. Hagdeildin áætlar að verðbólga verði komin í 2,5% verðbólgumarkmið Seðlabankans undir árslok 2009. 

Gengi íslensku krónunnar hefur á síðustu árum verið mjög sterkt vegna mikils vaxtamunar við útlönd en hefur frá áramótum veikst um 65% og þar af um 25% á allra síðustu vikum. Mikil óvissa fylgir spám um gengi krónunnar en í þessu mati er gert ráð fyrir því að tiltrú skapist á krónuna að nýju og gengi hennar styrkjast í kjölfarið. Einnig mun minni viðskiptahalli styðja við gengi krónunnar. Við áætlum að gengisvísitalan verði komin í 170 stig árið 2009 og 160 stig á árinu 2010 sem þýðir að krónan styrkist um rúm 20% frá því sem nú er. Gengisvísitalan er 202 stig nú í lok október.
Kaupmáttur launa rýrnar áfram

Kaupmáttur launa hefur rýrnað um 5% á síðustu 12 mánuðum vegna mikillar verðbólgu og mun á næstu mánuðum rýrna enn frekar. Búast má við litlu launaskriði vegna þröngrar stöðu á vinnumarkaði á sama tíma og verðbólga eykst enn frekar. Við áætlum að kaupmáttur gæti rýrnað um 7-7,5% árið 2008 og annað eins árið 2009 en að kaupmátturinn aukist á ný á árinu 2010 þegar hagkerfið tekur við sér og verðbólga hjaðnar.  

Vinnumarkaður
Atvinnuleysi hefur vaxið nokkuð nú á haustmánuðum og allt útlit er fyrir að það muni aukast hratt á næstu misserum. Búast má við að fjöldi fyrirtæki þurfi á næstu mánuðum að hagræða í rekstri og gjaldþrotum fjölgi til muna. Því má gera ráð fyrir að störfum fækki mjög hratt nú í haust og á næsta ári. Það dregur þó úr áfallinu að stór hluti erlendra starfsmanna mun líklega hverfa heim á leið á næstunni svo og að sennilega munu margir nýta sér möguleika til frekara náms nú þegar atvinnuhorfur versna. Engu að síður gerum við ráð fyrir að atvinnuleysi verði mikið á næstu tveimur árum. Áætla má að fjöldi atvinnulausra fari yfir 6 þús. manns í lok þessa árs og verði á bilinu 5-10 þúsund næstu tvö árin þar á eftir. Þetta þýðir að skráð atvinnuleysi  verður að meðaltali 1,7% á þessu ári og á bilinu 4-5% árin 2009-2010. Miðað við það mikla áfall sem atvinnulífið hefur orðið fyrir getur atvinnuleysi hæglega orðið meira ef rekstrargrundvöllur fyrirtækjanna í landinu batnar ekki fljótt eða ef vinnumarkaðurinn reynist ekki eins sveigjanlegur og hér er gert ráð fyrir. Atvinnuástandið verður hvað erfiðast í byggingageiranum, fjármálageiranum og í versluninni. Búferlaflutningar létta líklega meira á ástandinu í byggingageiranum en þar er hlutfall erlends vinnuafls um  40% en aðeins 5% í versluninni. 
Ályktun ársfundar ASÍ til að endurheimta fjármálastöðugleika

Á ársfundi ASÍ nýverið var samþykkt ályktun um aðgerðir til að endurheimta fjármálastöðugleika á Íslandi og koma í veg fyrir hrun atvinnulífsins og efnahagskerfisins á sama tíma og nauðsynlegt er að verja kjör launafólks og stöðu heimilanna. 

Styrkja þarf gengi krónunnar og lækka vexti eins fljótt og auðið er. Til þess að ná þessu markmið er aðstoð frá Alþjóðagjaldeyrissjóðnum lykilatriði til að auka trúverðugleika. Samhliða þessu er nauðsynlegt að tryggja stöðugan gjaldmiðil til framtíðar með því að sækja um aðild að ESB og taka upp evru í framhaldinu. Þá er mikilvægt að framlengja kjarasamninga og ná samkomulagi við samtök opinberra starfsmanna þannig að öllu launafólki verði tryggðar sambærilegar launahækkanir næstu tvö árin.
Til að tryggja atvinnu þarf að endurreisa atvinnulífið og koma í veg fyrir að fyrirtæki í góðum rekstri lendi í gjaldþroti vegna mikillar skuldsetningar eða taps á fjárfestingum. 

Mikil verðbólga veldur nú umtalsverðri kaupmáttarskerðingu og aukinni greiðslubyrði  og fyrirsjáanlegt atvinnuleysi mun auka enn á vanda heimilanna. Mikilvægt er að trygga stöðu þeirra með því að veita þeim víðtæka aðstoð í greiðsluerfiðleikum. Jafnframt er mikilvægt að tryggja stöðu fólks á vinnumarkaði með því að styrkja löggjöf um atvinnuleysisbætur og skipuleggja virkar vinnumarkaðsaðgerðir. Meðal annars er nauðsynlegt að tryggja atvinnuleysisbætur vegna skerst starfshlutfalls. Mæta þarf samdrætti í landsframleiðslu með því að undirbúa fólk undir ný störf á vinnumarkaði og skapa forsendur fyrir nýrri framtíð.  Mikilvægt er að skapa ungu fólki trúverðug tækifæri til framtíðar til að tryggja að þjóðin missi ekki þetta fólk úr landi. Auka þarf stuðning við nýsköpun og rannsóknir og efla menntun á því sviði. Til að tryggja atvinnu er nú þegar er nauðsynlegt að hraða undirbúningi framkvæmda og flýta mannaflsfrekum framkvæmdum á vegum hins opinbera.  Að lokum telur ASÍ að herða þurfi reglur um fjármálakerfið og mikilvægt er að fengnir verði óháðir sérfræðingar til þess að gera úttekt á þeirri stöðu sem upp er komin í íslensku efnahagslífi og leita skýringa á henni. 

